
Namminersornerullutik Oqartussani, Kommuninilu nunatsinni tjenestemandit pillugit 

Inatsisartut Inatsisaata § 55-ip imm.1-ip allanngortinneqarnissaanut tunngasumik 

nalunaarusioqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut, taamaaliornikkut nunatsinni tjenestemandit, danskit 

naalagaaffiata nunatsinni tjenestemandinut malittarisassai malillugit tjenestemandisut 

soraarnerussutisiaqalersinnaaleqqullugit, taamaattorli tapeqartitsisoqassalluni 

soraarnerussutisiaqaataasussanit aningaasarsianinngaaniit %-mik aaliangersimasumik 

angissusilikkamik, taamaaliornikkut nunatsinni, qallunaat nunaannilu tjenenestemandit 

soraarnerussutisiaqarnikkut assigiinngissutaasup nalimmassarneqarnissaa anguniarneqassalluni. 

Naligiinngissutaasoq nalimmassarniarlugu, tapeqaataasussap qanoq annertutiginissaa aammalu 

kommuninut, namminersorlutillu oqartussanut qanoq aningaasatigut naleqassanersoq 

nalunaarusiami UKA25 sioqqullugu tunniunneqartussami ersarissarneqassaaq. 

Tamatumuungattaaq ilanngullugu nunatsinni qassit, tjenestemandinut isumaqatigiissut 

naapertorlugu atorfinitsinneqarsimanersut nalunaarusiami ersarissarneqassaaq. 

(Inatsisartunut Ilaasortaq Peter Olsen, Inuit Ataqatigiit) 

 

Peter Olsenip Inuit Ataqatigiinneersup siunnersuutaanut Siumumiit imaattumik oqaaseqassaangut. 

Oqaluttuarisaaneq kingumut qiviassagutsigu ilisimaaraarput nunatsinnut tjenestemanditut 

atorfiup atuuttussanngortinneqarnera sunik toqqammaveqaqqissaarnersoq. 

Atuutsinneqarnera nunatsinni najugalinnut danskinut sanilliullugu aallartinneraniit massakkumut 

assigiinngisitsinermik malitseqartumik atuutsinneqarnera allanngortinneqarani atuutsinneqarpoq. 

Nunatsinni utoqqalillutik soraarninngortut tjenestemanditut atorfeqarlutik soraarninngortartut 

amerlasuut Danskisut soraarnerussutisiaqarnissartik siunertaralugu asasartik nuna 

qimattariaqartarpaat. Piffissanngorpoq tamatuma allanngortinnissaa. 

Naalakkersuisut akissuteqarnerminni oqariartuutigaat siunnersuuteqartup siunnersuutigisaanut 

assingusumik suliamik ingerlatsigamik, suliaminnut ilanngullugu misissuinerup qulaajaanerup 

ingerlataminnut ilanngullugu suliarineqassasoq. 

Ima misissuisitsisimavoq nunatsinniikkaanni, Danmarkimiikkaanni soraarnerussutisiat qanoq 

nikingatiginerannik ersersitsisumik. Aammalu siusinnerusukkut tamanna qulaarneqartareerpoq. 

Tamatigullu tamanna akuersaarsinnaanagu oqariartuuteqartarpungut. 

Taamatut oqaaseqarluta ataatsimiititaliami suliarineqarnissaa inassutigaarput. 

Karl Tobiassen  

Siumut 


